
Ўзгаларга илм ўргатиш, маърифат зиёсини тарқатиш, 

ниҳоятда савобли амалдир. Бундай масъулиятли вазифага 

мутасадди бўлган инсонларнинг даражаси ҳам буюкдир. 

Дарҳақиқат, кишида илм ўз-ўзидан пайдо бўлиб қолмайди. 

Албатта, бунинг учун устоз зарурдир. Илм ва уни талаб 

қилишнинг фазилати нақадар улуғ бўлса, илм ўргатиш, яъни 

устозлик қилишнинг фазилати ундан буюкдир. 

Халқимизда “Устоз отангдек улуғ” – деган ҳикмат бежиз 

айтилмайди. Ўтган улуғларимиз, ота-боболаримиз устоз ва 

муаллимларнинг ҳаққини яхши билганлар, уларнинг қадри 

нечоғли баланд эканини теран англаганлар ва шунга кўра 

муомала қилганлар. Имоми аъзам Абу Ҳанифа раҳматуллоҳи 

алайҳ шундай деганлари ривоят қилинади: «Устозим 

Ҳаммоднинг ҳурмати учун унинг уйи томонга оёғимни 

узатмаганман. Ҳолбуки, унинг уйи билан менинг уйим орасида 

еттита кўча бор эди.  

Тошкент Тиббиёт академиясида фаолият олиб бораётган 

мен учун устозлик мақомидаги инсон, забардаст илм инсони 

Норқулов Дўстмурод Тошпўлатович ҳақидаги фикрларимни 

баён қилмоқчиман. Устоз 21 август 1952 йилда Қашқадарё 

вилояти Касби тумани Оқжангал қишлоғида туғулганлар. 

1969-1974 йилларда Тошкент Давлат университети (ЎзМУ) 

Фалсафа-иқтисод бўлимида таҳсил олганлар. 1974 йилдан 

Тошкент Давлат Тиббиёт интитути фалсафа кафедраси 

ўқитувчиси, 1989-1998 йилларда Тошкент Давлат Аграр 

университети Фалсафа ва ҳуқуқ кафедраси доценти, 1998 

йилдан 2016 йилгача Тошкент тиббиёт академияси Ижтимоий 

фанлар кафедраси мудири ва ҳозирги кунда шу кафедранинг 

профессори лавозимида фаолият олиб бормоқдалар. 

Норқулов Дўстмурод Тошпўлатович тиббиёт 

посбонларига ва бир жамоада иш фаолиятини олиб бораётган 

ҳамкасбларга касб ва инсоний ҳусусиятларни ўргатиб таълим 

соҳасидаги энг олий даражадаги эътироф “устозлик” мақомига 

эга десак асло муболаға бўлмайди. Чунки биз бутун ҳаётимиз 

давомида шу устозларимиз ўргатган фикрлардан фойдаланиб 

ўқиймиз, ёзамиз ва илмимизни оширишда давом этамиз. 

Устоз Дўстмурод Тошпўлатович тўғриларида сўз борар 

экан, ҳамкасблар жамоасида ўзларининг шаҳсий 

фазилатларини санасам, нафақат илмий кўрсаткичларимизга, 

балки умумий ривожланишимизга эътибор қаратадиган 

жонкуяр киши сифатида биламан. Устоз ўз ҳамкасблари 

муаммоларини тушунадилар ва уларни тўғри ҳал қилишга 

ҳаракат қиладилар. 

Устоз Норқулов Дўстмурод Тошпўлатовичга юртимиз 

келажаги бўлган Соғлиқни сақлаш тизимида бўлғуси 

шифокорларга таълим-тарбия бериш каби машаққатли ва 

шарафли ишларида Яратгандан куч-ғайрат тилаб қоламиз! 

 

 

*  *  * 

МЕҲНАТДАН ҚАДР ТОПГАН ФАЙЛАСУФ ОЛИМ 

 

Утаев Ғайрат Ғайбуллаевич   

Тошкент тиббиёт академияси катта ўқитувчиси 

 

Одамзот ҳаётини, турмуш тарзини енгиллаштирувчи 

қулайликлар қанчалик кўп бўлмасин, аммо баъзида унинг 

хотиржам эмаслигини кўрамиз. Айримларнинг эса юзу 

кўзида бахт нашидаси нурдай ташлансада, ҳис этишга фурсати 

етмайди. Аммо орамизда шундай инсонлар борки, улар ўз 

бахт-у саодатини меҳнатда, қаноатда кўра олгани учун ҳам, 

ҳаётнинг турфа синовларига дуч келса-да, ўзлигини, 

самимийлигини йўқотмаган, ҳаётдан бахтини топа олган 

инсонларни учратамиз. Ўз ҳаётини илм-фанга бағишлаган ва 

шогирдларга таълим-тарбия беришда талабчанлик, қатъийлик, 

меҳрибонлик ва бошқа фазилатлари билан қалбида меҳр 

